
   Кĕтесре шăна темчченех сĕрлерĕ,

Эрешмен ăна карталать тирпейлĕ.

Пӳлĕмре шур хута варалатăп,

Тыткăнри шăнапа калаçатăп:



Шăна, шăна,

Пулас терĕн-им хăна?

Парас терĕн-им чунна?

Ĕçтерсе эс хăв юнна

Чыс тăватăн тăшманна.

Тыткăнри шăна кĕтесрен мана хирĕç:

— Пĕлетĕн-и, сăвăç, ăна эпĕ тивĕç,

Шур хута эс пĕр майлă варалатăн,

Ку хутра ман çинчен те çыратăн.



Нумай-нумай

Емсе эп выльăх юнне

Шеллемесĕр ӳт-тирне.

Хам лекрĕм халь тыткăна. —

Илет эрешмен чуна.



Тыткăнри шăнана эп хуравларăм:

— Сан ятпа шур хута вараларăм.

Пурне Турă виçе виçсе панă,

Çапла çав çут Тĕнче аталаннă.



Шăна, шăна,

Ан кӳрен эс мана

Тата хăв шăпуна.

Пĕлетĕн эс ун тивеçне —

Вăл парне эрешмене.



Çапла çынсем те юн ĕçеççĕ çынсенне...

Пĕлмесĕрех ĕçессине хăйсен юнне.

